O Patrimonio material (e inmaterial) relacionado co río Tea é moi importante. Ao longo do discorrer do Tea podemos atopar moitos vestixios e realidades de obras relacionadas co río. Así resultan innumerables os muíños e restos deles que empregaron (xa poucos o fan) a forza da auga para poder moer os cereais que se cultivaban á beira do Tea e dos seus afluentes. Os pasos e pontes levantados polos habitantes do río demostran a capacidade técnica que posuían e a necesidade de contacto entre as dúas beiras do río. 
Como exemplo dos pasos, podemos falar dos Pasos de Redondo a Lourido e despois do concello de Covelo e antes da chegada a Mondariz, os Pasos de Tatín, que consisten en grandes bloques de pedra colocados de maneira que se poida atravesar o río dunha beira até a outra.

O Tea tamén é un río no que as súas pontes resultan relevantes. Así podemos destacar: 


A ponte Abuíña, a Nova, a Romana e a dos Cabaleiros, no seu curso alto, no concello de Covelo, de orixes medievais.
A ponte de Cernadela situada na aldea de Riofrío de cinco arcos desiguais, construída probablemente no S. XV sobre restos romanos.

A coñecida popularmente en Ponteareas coma “ponte romana” ou ponte dos Remedios datada no século XIII sobre base romana.

A ponte das Partidas en Moreira probablemente de orixe medieval, aínda que algúns autores atopan vestixios dunha posible orixe romana

A ponte da Fillaboa preto da desembocadura do Tea no río Miño, pola que discorre o antigo Camiño Real que conducía a Tui.

Cando falamos das pontes ao longo do Tea temos que facer referencia ao rito prenatal dos bautizos anticipados, que tiña coma finalidade “asegurar” o embarazo da muller participante e que se realizaba en pontes con supostos poderes máxicos.
O elemento etnográfico máis abondoso ao longo do río seguramente sexa o dos muíños. Así podemos atopar muíños grandes coma o que agora serve de refuxio de pescadores en Ponteareas. Non embargante moitos destes muíños están a esmorecer pouco a pouco debido ao seu desuso e ao traballo da natureza. Na actualidade existen algúns traballos de recuperación de muíños como os do Xabriña (afluente pola parte de Mondariz) ou dalgunha asociación local. Por outra banda hai que destacar tamén que o complexo dos muíños non só se limita ao edificio, senón que tamén temos que apreciar as levadas e as freixas que propiciaban o emprego da auga do río.

A forza da auga non só se empregou para poder mover as moas dos muíños, senón que tamén se utilizou para xerar enerxía eléctrica como podemos observar na “fábrica da luz”, grande edificio situado na parroquia de Ribadetea (Ponteareas) e que producía electricidade grazas ao movemento dunha turbina. Mesmo existían batáns nalgún afluente do Tea como é o caso do río Uma. Tamén é salientábel a construción coñecida como o Serradoiro dos Carranos (na foto, en referencia á especialidade en fabricar carros de bois), na parroquia de Maceira (Covelo), que aproveitaba a forza da auga do regato de San Breixo cunha gran nora para facer funcionar a serra para cortar a madeira. 
Outro elemento relacionado co Tea é o das pontes da lamprea, que son construcións de madeira que cruzan o río en perpendicular, aínda que sen chegar á metade do mesmo. Nestas pontes, que están levantadas dende Ponteareas até Salvaterra, captúranse as lampreas con fisga e cun horario nocturno durante os primeiros meses do ano.
Xa para rematar hai que sinalar que ademais de todo este patrimonio etnográfico ao longo do Tea temos que recoñecer tódolos coñecementos que levan implícitos, tanto de sabedoría  popular como de xestión dos recursos. Ademais resulta necesario lembrar que un inmenso patrimonio inmaterial estase esvaecendo conforme van desaparecendo as persoas ribeireñas de maior idade. Así os nomes de lugares, de plantas, de animais, e innumerables coñecementos e usos de aspectos relacionados co Tea están en perigo de desaparecer.
